
Parivradmananam

પરિવ્રાડ્મનનમ્

॥ શ્રીરામ સમર્થ ॥

પ્રથમપ્રકરણમ્
મય્યનન્તસુખામ્ભોધૌ બહુધા વિશ્વવીચયઃ ।
ઉત્પદ્યન્તે વિલીયન્તે તેન મે ન પૃથક્ સ્થિતિઃ ॥ ૧॥
ક્ષીરે ક્ષીરં યથા ક્ષિપ્તમમૃતે હ્યમૃતઞ્ચ વા ।
સંયુક્તમેકતાં યાતિ યથાઽહં મય્યનન્તતામ્ ॥ ૨॥
બ્રહ્માવિષ્ણુમહેશાદ્યાઃ દેવા વાણ્યાદિદેવતાઃ ।
મદ્રૂપેણૈવ ચિદ્વ્યોમ્નિ રાજન્તે ભેદવર્જિતાઃ   ॥ ૩॥
માયાકૢપ્તૌ બન્ધમોક્ષૌ ન સ્તઃ સ્વાત્મનિ વસ્તુતઃ ।
યથા રજ્જૌ નિષ્ક્રિયાયાં સર્પાભાસવિનિર્ગમૌ ॥ ૪॥
યત્રૈષ સકલો ભાસો દર્પણાન્તઃ પુરં યથા ।
તચ્ચિન્માત્રોઽહમત્યચ્છઃનિર્વિકારસ્વભાવવાન્   ॥ ૫॥
યથા પિપીલકાશ્વાસૈઃ મેરુશ્ચલતિ નો ક્વચિત્ ।
માયાકાર્યૈસ્તથા નાહં કિઞ્ચિત્ક્વચિદપિ ચ્યુતઃ ॥ ૬॥
અપિ શીતશુગર્કોઽપિ અપ્યત્યુષ્ણશ્ચ ચન્દ્રમાઃ ।
અપ્યધઃ પ્રસરેદગ્નિઃ નાહં સ્યાં વિકૃતઃ ક્વચિત્ ॥ ૭॥
યથૈવ વ્યોમ્નિ નીલત્વં યથા નીરં મરુસ્થલે ।
પુરુષત્વં યથા સ્થાણૌ શુક્તૌ વા રજતસ્થિતિઃ ॥ ૮॥
મયિ ભૂમ્નિ પરાનન્દે નિર્વિકારેઽદ્વયે   તથા ।
માયયારોપિતશ્ચાપિ વિકારો મે ન સજ્જતે ॥ ૯॥
માયા તત્સર્વકાર્યઞ્ચ તમઃ શદ્વેન ચોચ્યતે ।

જ્યોતિષાં જ્યોતિરેવાહં તમઃપારેઽસ્ય સુસ્થિતઃ ॥ ૧૦॥
ભોગ્યહીનોઽહમાનન્દઃ ચૈત્યનિર્મુક્તચિદ્ઘનઃ ।
સ્વે મહિમ્નિ સ્વસત્તાકઃ સન્માત્રોઽહં સ્વભાવતઃ ॥ ૧૧॥
મત્ત ઐરાવતો બદ્ધઃ સર્ષપીકોણકોટરે ।
મશકેન કૃતં યુદ્ધં સિંહોઘૈ   રેણુકોટરે ॥ ૧૨॥
પદ્માક્ષે સ્થાપિતો મેરુઃ નિગીર્ણો ભૃઙ્ગસૂનુના  ।
વન્ધ્યાપુત્રેણ પશ્ચાત્સ શશશ‍ૃઙ્ગેણ  વૈ હતઃ ॥ ૧૩॥
મૃગામ્ભોત્તુઙ્ગકલ્લોલૈઃ  બલાદાકૃષ્ટવન્નભઃ ।
તસ્મિન્નિમજ્ય સુસ્નાતાન્પ્રાણાંસ્ત્યક્ત્વા દિવં ગતમ્ ॥ ૧૪॥
યથૈત્તત્તાવદેવં સ્યાત્ અર્થશૂન્યવિકલ્પનમ્ ।
માયાતત્કાર્યરૂપસ્ય મય્યનન્તચિદર્ણવે ॥ ૧૫॥
નોદેતિ નાસ્તમાયાતિ મયિ કિઞ્ચિન્ન કિઞ્ચન ।
સદ્ઘનશ્ચિદ્ઘનો વાઽહમાનન્દઘન એવ વા ॥ ૧૬॥
એકોઽહમદ્વયોઽહં વા સ્વભાવપરિનિષ્ઠિતઃ ।
ન જાતં જાયતે કિઞ્ચિત્ જનિષ્યતિ ન વા મયિ ॥ ૧૭॥
ચિદ્રૂપત્વાન્ન મે જાડ્યં સત્યત્વાન્નાનૃતં મમ ।
આનન્દત્વાન્ન મે દુઃખમેકોઽહં નિત્યનિર્મલઃ ॥ ૧૮॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને પ્રથમપ્રકરણં સમ્પૂર્ણમ્ ॥

દ્વિતીયપ્રકરણમ્
સર્વભાવાન્તરસ્થાય ચૈત્યમુક્તચિદાત્મને ।
પ્રત્યક્ચૈતન્યરૂપાય મહ્યમેવ નમો નમઃ ॥ ૧॥
શાસ્ત્રાભ્યાસૈર્બુદ્ધિસૌક્ષ્મ્યં સૂક્ષ્મતત્ત્વાવગાહને ।
દૃશ્યતે ત્વગ્રયા બુદ્ધ્યા સૂક્ષ્મયા સૂક્ષ્મદર્શિભિઃ   ॥ ૨॥
કર્માણિ ચિત્તશુદ્ધ્યર્થ ઐહિકાર્થસુખાપ્તયે ।
ઔપાસનેન ઐકાગ્ર્યં ચિત્તસ્ય ચ વિધીયતે ॥ ૩॥

2 sanskritdocuments.org



પરિવ્રાડ્મનનમ્

શાસ્ત્રમભ્યસ્ય મેધાવી જ્ઞાનવિજ્ઞાનતત્પરઃ ।
પલાલમિવ ધાન્યાર્થી ત્યજેદ્ ગ્રન્થમશેષતઃ ॥ ૪॥
ઉલ્કાહસ્તો યથા લોકે દ્રવ્યમાલોક્ય તાં ત્યજેત્ ।
જ્ઞાનેન જ્ઞેયમાલોક્ય પશ્ચાત્તત્પરિવર્જયેત્ ॥ ૫॥
આત્માનમાત્મનઃ સાક્ષાત્ બ્રહ્મબુદ્ધ્યા સુનિશ્ચલમ્ ।
દેહજાત્યાદિસમ્બન્ધાન્ વર્ણાશ્રમવ્યવસ્થિતાન્ ॥ ૬॥
વેદશાસ્ત્રપુરાણાનિ પદપાંસુમિવ ત્યજેત્ ।
નાનુધ્યાદ્ બહૂન્શબ્દાન્  વાચોવિગ્લાપનં હિ તત્ ॥ ૭॥
વિજ્ઞેયોઽક્ષરતન્માત્રં જીવિતં ચાપિ ચઞ્ચલમ્ ।
વિહાય શાસ્ત્રજાલાનિ યત્સત્યં તદુપાસ્યતામ્ ॥ ૮॥
ન કર્મણા ન પ્રજયા ધનેનાપ્યવદત્શ્રુતિઃ ।
અમૃતત્વં ચ ત્યાગેન મુમુક્ષૂણાં વિમુક્તયે ॥ ૯॥
યોન્તઃશીતલયા બુદ્ધ્યા રાગદ્વેષવિમુક્તયા ।
સાક્ષિવત્પશ્યતીદં હિ જીવિતં તસ્ય શોભતે ॥ ૧૦॥
પરાત્મનિ ચ યો રક્તઃ વિરક્તોઽપરમાત્મનિ ।
સર્વૈષણાવિનિર્મુક્તઃ સ ભૈક્ષં ભોક્તુમર્હતિ ॥ ૧૧॥
અહમેવાક્ષરં બ્રહ્મ વાસુદેવાખ્યમદ્વયમ્ ।
ઇતિ ભાવો ધ્રુવો યસ્ય તદા ભવતિ ભૈક્ષભુક્ ॥ ૧૨॥
સશિખં વપનં કૃત્વા  બહિઃસૂત્રં ત્યજેદ્ બુધઃ ।
યદક્ષરં પરં બ્રહ્મ તત્સૂત્રમિતિ ધારયેત્ ॥ ૧૩॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને દ્વિતીયપ્રકરણં સમ્પૂર્ણમ્ ।

તૃતીયપ્રકરણમ્
અધ્રુવૈઃસાધનૈર્ન સ્યાત્ ધ્રુવપ્રાપ્તિઃસ્વતોભવા ।
બ્રહ્મૈવાહં શુદ્ધબુદ્ધો હ્યજ આત્મા મહાન્ ધૃવઃ ॥ ૧॥
અકૃતેન કૃતેનાપિ પ્રાપ્તિઃ સ્યાન્ન કદાચન ।
અખણ્ડૈકરસો હ્યાત્મા બ્રહ્મૈવાહં સનાતનઃ ॥ ૨॥

સૂક્ષ્મબુદ્ધ્યા ચ કિં  જ્ઞેયં મમ નિત્યોપલબ્ધિતઃ
હૃદ્યન્તર્જ્યોતિરેવાહં સ્વયઞ્જ્યોતિઃ સ્વભાવતઃ ॥ ૩॥
વેદશાસ્ત્રપુરાણાનિ ભૂતાનિ સકલાન્યપિ ।
યેનાર્થવન્તિ તં કિં  માં વિજ્ઞાતારં પ્રકાશયેત્ ॥ ૪॥
સ્વયં પ્રકાશરૂપં તત્કિં  શાસ્ત્રેણ પ્રકાશ્યતે ।
નિત્યપ્રાપ્તે હિ મદ્રૂપં નિઃશબ્દં બ્રહ્મ નિર્ગુણમ્ ॥ ૫॥
શ્રવણં તુ ગુરોઃ પૂર્વં મનનં તદનન્તરમ્ ।
નિદિધ્યાસનમિત્યેતત્પૂર્ણબોધસ્ય કારણમ્ ॥ ૬॥
શ‍ૃણ્વન્ત્વજ્ઞાતતત્ત્વાસ્તે જાનન્ કસ્માત્શ‍ૃણોમ્યહમ્ ।
મન્તન્તાં સંશયાપન્નાઃ ન મન્યેઽહમસંશયઃ ॥ ૭॥
વિપર્યસ્તો નિદિધ્યાસેત્કિં  ધ્યાનમવિપર્યયે ।
દેહાત્મત્વવિપર્માસં ન કદાચિદ્ ભજામ્યહમ્ ॥ ૮॥
ન કર્મણા નો પ્રજયા વિત્તેનાપિ ભવેત્સુખમ્ ।
સુખં ભૂમાહમેવાહં સર્વોપાસ્યોઽદ્વયઃ શિવઃ ॥ ૯॥
ન મે ચિત્તં ન તચ્છુદ્ધિ  મયા કિઞ્ચિદપેક્ષ્યતે ।
અપ્રાણો હ્યમનાઃ શુદ્ધઃ ઇત્યાદિશ્રુતિશાસનાત્ ॥ ૧૦॥
ઐહિકામુષ્મિકાર્થે વા સિદ્ધયે મુક્તયેઽપિ વા ।
ન મેઽસ્તિ કિઞ્ચિત્કર્તવ્યં સુખરૂપોઽહમાતતઃ ॥ ૧૧॥
દુઃખિનોઽજ્ઞાઃ સંસન્તુકામં પુત્રાદ્યપેક્ષયા ।
પરમાનન્દપૂર્ણોઽહં સંસરામિ કિમિચ્છયા ॥ ૧૨॥
અનુતિષ્ઠન્તુ કર્માણિ પરલોકધિયાસવઃ ।
સર્વલોકાત્મકઃ કસ્માત્ અનુતિષ્ઠામિ કિં  કથમ્ ॥ ૧૩॥
કિં  કરોમિ ક્વ ગચ્છામિ કિં  ગૃહ્ણામિ ત્યજામિ કિમ્ ।
યન્મયા પૂરિતં સર્વં મહાકલ્પામ્બુના યથા ॥ ૧૪॥
બ્રહ્માદિકીટપર્યન્તાઃ પ્રાણિનો મયિ કલ્પિતાઃ ।
બુદ્બુદાદિવિકારાન્તાઃ તરઙ્ગાઃ  સાગરે યથા ॥ ૧૫॥
તરઙ્ગસ્થં  દ્રવં સિન્ધુઃ ન વાઞ્છતિ યથા તથા ।
વિષયાનન્દવાઞ્છા મે મા ભૂદાનન્દરૂપતઃ ॥ ૧૬॥

દારિદ્ર્યાશા યથા નાસ્તિ સમ્પન્નસ્ય તથા મમ ।
બ્રહ્માનન્દે નિમગ્નસ્ય વિષયાશા ન તદ્ભવેત્ ॥ ૧૭॥
સ્વાન્મન્યારોપિતાશેષભાસવસ્તુ નિરસ્ય ચ ।
અહમેવ પરં બ્રહ્મ પૂર્ણમદ્વયમક્રિયમ્ ॥ ૧૮॥
ન દેવાસુરગન્ધર્વાઃ ન તલ્લીકાઃ પુમાંશ્ચ સ્ત્રી ।
ન ભોગ્ય-ભોક્તૃ ભોગાશ્ચ મય્યખણ્ડે ચિદાત્મનિ ॥ ૧૯॥
ન નિરોધો ન ચોત્પત્તિ ન બદ્ધો ન ચ સાધકાઃ ।
ન મુમુક્ષુર્ન વૈ મુક્તાઃ સ્વપ્રકાશેઽદ્વયે મયિ ॥ ૨૦॥
સર્વદ્રષ્ટા વિભિન્નોઽહં દૃશ્યાચ્ચિન્માત્ર વિગ્રહઃ ।
જીવેશજગદાભાસાઃ ચિન્મયે વિલયં ગતાઃ ॥ ૨૧॥
ચિદખણ્ડરસે કો વા પુમાન્સ્ત્રી ચ જગચ્ચ કિમ્ ।
જીવશૌ કૌ તયોર્જ્ઞાનં મયિ કિઞ્ચિન્ન વૈદ્મ્યહમ્ ॥ ૨૨॥
બ્રહ્માણ્ડપિણ્ડૌ જીવેશૌ જાગ્રત્સ્વપ્નસુષુપ્તયા ।
નોપાધિશ્ચ ન તત્કર્મ ચિન્માત્રે શિષ્યતે ક્વચિત્ ॥ ૨૩॥
અતિરિક્તે ચ સર્વસ્વાત્સર્વરૂપેઽથવા તતે ।
મય્યદ્વય સુખે સ્ફારે ભિન્નતા વિલયં ગતા ॥ ૨૪॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને તૃતીયપ્રકરણં સમ્પૂર્ણમ્ ।

ચતુર્થપ્રકરણમ્
અધ્યારોપાપવાદાભ્યાં નિષ્પ્રપઞ્ચં પ્રપઞ્ચતે ।
નિત્યસ્ય નિષ્પ્રપઞ્ચસ્ય પ્રપઞ્ચોઽયં ન મે કદા ॥ ૧॥
જાગરત્સ્વપ્નયોરેવં પ્રપઞ્ચોઽજ્ઞે વિભાસતે ।
સુપ્તૌ તુ વિલયં યાતિ સ્વાજ્ઞાનેઽનાત્મવેદિનામ્ ॥ ૨॥
સ્વપ્ને જાગરિતં નાસ્તિ જાગરે સ્વપ્નતા ન હિ ।
દ્વયમેવં લયે નાસ્તિ લયોઽપિ હ્યુભયોર્ન ચ ॥ ૩॥
ત્રયમેવં ભવેન્મિથ્યા ગુણત્રયવિનિર્મિતમ્   ।

અસ્ય દ્રષ્ટા ગુણાતીતઃ એકોઽહં નિત્યચિદ્ઘનઃ ॥ ૪॥
અજ્ઞાને બુદ્ધિવિલયે નિદ્રા સા ભણ્યતે બુધૈઃ ।
વિહીનાજ્ઞાનતત્કાર્યે મયિ નિદ્રા કથં ભવેત્ ॥ ૫॥
બુદ્ધેઃ પૂર્ણવિકાસોઽયં જાગરઃ પરિકીર્ત્યતે ।
બુદ્ધિતત્કાર્યહીનત્વાત્ જાગરો મે ન વિદ્યતે ॥ ૬॥
હિતા નાડી પ્રચારો યત્ બુદ્ધેઃ સ્વપ્નઃ પ્રજાયતે ।
સઞ્ચારધર્મશૂન્યેઽસ્મિન્ મયિ સ્વપ્નો ન વિદ્યતે ॥ ૭॥
જાગ્રત્સ્વપ્નસુષુપ્ત્યાદિ પ્રપઞ્ચં યત્પ્રકાશતે ।
સ્વાત્મનોઽન્યચ્ચ કિં  તત્સ્યાત્ અતોઽહં બ્રહ્મ સ્વપ્રભમ્ ॥ ૮॥
મય્યવસ્થા યતઃ સર્વા જાગ્રત્સ્વપ્નસુષુપ્તયઃ ।
મત્તોન્યદાસકં તેષાં કિં  સ્યાદ્ બ્રહ્મ તતોઽસ્મ્યહમ્ ॥ ૯॥
જાગ્રત્સ્વપ્નસુષુપ્ત્યાહિ પ્રપઞ્ચં યત્ પ્રકાશતે ।
તદ્બ્રહ્માહમિતિ જ્ઞાત્વા સર્વબન્ધૈઃ પ્રમુચ્યતે ॥ ૧૦॥
યદન્યત્તસ્ય વિલયઃ જન્મના શૌચસઙ્ગતૌ  ।
સ્વમાત્રસ્ય વિકારો મે ન હિ કશ્ચિત્ સુસઙ્ગતમ્  ॥ ૧૧॥
સ્વાત્મન્યાઽન્યદ્ભવેદ્ દૃશ્યં દૃશ્યં યજ્જનિતં ચ તત્ ।
તસ્ય કાર્યસ્ય ષડ્ભાવાઃ ન મેઽતોઽહમજોઽવ્યયઃ ॥ ૧૨॥
યતોઽજન્મા અવિનાશી નિત્યશુદ્ધાશ્ચિદાત્મકઃ ।
નિત્યં કાર્યવિહીનોઽસ્મિ મત્સમં નાસ્તિ કિઞ્ચન ॥ ૧૩॥
અવિનાશસ્વભાવસ્ય નિરંશસ્ય હ્યજસ્ય વા ।
નૈવ મે સ્વાત્મમાત્રસ્ય જન્મમૃત્યુશ્ચિદાત્મનઃ ॥ ૧૪॥
સર્વપૂર્ણે સ્વતઃપૂર્ણ સ્વમાત્રે મયિ ચિત્સુખે ।
કિમર્થં કસ્ય કામાય કાર્યં સ્યાન્નિરુપાધિકે ॥ ૧૫॥
પ્રયોજનમનુદ્દિશ્ય પ્રવૃત્તિર્મે કથં ભવેત્ ।
સૃજેયં કિં  ન મે કિઞ્ચિત્કાર્યં સ્યાદ્યત્પ્રયોજકમ્ ॥ ૧૬॥
આકાશે દૃશ્યતેઽસઙ્ગે  મેઘકાર્યમિતસ્તતઃ ।
મય્યદ્વયે નિર્વિકારેઽસઙ્ગે    તન્માયિકં ભ્રમઃ ॥ ૧૭॥

યથાચ્છન્નં ન ચાકાશં મેઘકારૈર્ન સમ્ભવેત્ ।
માયાચ્છન્નસ્તથા નાહં નાનાકારૈર્ન મે જનિઃ ॥ ૧૮॥
યથાકાશે ભવેદ્વાર્વાયુના ખં ન ચાલ્યતે ।
તથા મયિ સ્યાદ્યદહં બ્રહ્માસ્મિ ન હિ ચઞ્ચલઃ ॥ ૧૯॥
ચિદ્ઘનઃ સદ્ઘનોઽહં વા હ્યાનન્દઘન એવ ચ ।
ન મેઽસ્તિ માયા ચાઞ્ચલ્યં ન મે સ્ફૂર્ત્યા પૃથક્ સ્થિતિઃ ॥ ૨૦॥
ચિન્માત્રત્વાન્ન મે જાડ્યં જાડ્યાભાવાન્ન વિસ્મૃતિઃ ।
વિસ્મૃત્યભાવતો નૈવ બ્રહ્મવાહં સ્મૃતિશ્ચ મે ॥ ૨૧॥
યદા ન મય્યહં બ્રહ્મ સ્મૃતિર્ભવિતુમર્હતિ ।
લક્ષીકૃત્ય ચ માં માયા સ્ફૂરત્યેવં સ્ફુટં તતઃ ॥ ૨૨॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને ચતુર્થપ્રકરણં સમ્પૂર્ણમ્ ॥

પઞ્ચમપ્રકરણમ્
લોહચુમ્બકવન્માયા યત્સાન્નિધ્યાજ્જડાઽપિ ચ ।
ચેતનત્વમવાપ્નોતિ તદહં બ્રહ્મ નિશ્ચલમ્ ॥ ૧॥
બ્રહ્મૈવાસીદિદં હ્યગ્રે એકમેવાઽવદત્શ‍ૃતિઃ ।
તદાત્માનં સ્વયં ચાવેત્ અહં બ્રહ્મેતિ તત્ત્વતઃ ॥ ૨॥
તસ્માત્તત્સર્વમેવેદમભવત્તચ્ચયોઽદ્વયમ્ ।
દેવર્ષિમનુજાનાં   વૈ પ્રત્યબુધ્યક સોઽભવત્ ॥ ૩॥
અધિષ્ઠાનાન્નચાધ્યસ્તં પૃથગ્ભવિતુમર્હતિ ।
અધ્યસ્તફણિનિ રજ્જુર્યથૈકાઽભાવભાવયોઃ  ॥ ૪॥
નિત્યોઽહં નિર્વિકલ્પોઽહં   ચિન્માત્રોઽહં સ્વભાવતઃ ।
ન મે કિઞ્ચિદ્વિકારોઽસ્તિ માયાયા ભાવતોઽન્યથા ॥ ૫॥
અવ્યક્તાચ્ચ મહજ્જાતં તતોઽહઙ્કાર એવ ચ ।
પઞ્ચભૂતં તતઃ સૂક્ષ્મં સ્થૂલં ચ ક્રમશોઽભવત્ ॥ ૬॥
પઞ્ચાઽપઞ્ચીકૃતાભ્યાં ચ સ્થૂલસૂક્ષ્મવપુસ્તતઃ ।
શિવોઽવિદ્યાવશાજ્જીવઃ પ્રવેશાનન્તરોઽભવત્ ॥ ૭॥

સઙ્કલ્પાદિપ્રવેશાન્તા સૃષ્ટિરીશવિકલ્પિતા ।
જાગ્રદાદિવિમોક્ષાન્તા સૃષ્ટિર્જીવવિકલ્પિતા  ॥ ૮॥
બીજેઽવ્યક્તો યથા વૃક્ષઃ માયાયાં કાર્યમીદૃશમ્ ।
યદા ભાવે તદાનીં  સા કથ્યતેઽવ્યક્તનામતઃ ॥ ૯॥
પૃથ્વીજલમનુષ્યૈશ્ચ યથા બીજં દ્રુમોન્મુખમ્ ।
તત્સૃષ્ટ્યોન્મુખમવ્યક્તં કાલકર્મતપઃ ક્રમૈઃ ॥ ૧૦॥
બીજાદઙ્કુર  એવં હિ અવ્યક્તાન્મહદુદ્ગમઃ ।
અઙ્કુરાર્થે  યથા પર્ણે તથા પ્રકૃતિપૂરુષૌ  ॥ ૧૧॥
તત્પર્ણાભ્યાં ચ વિસ્તારો વૃક્ષસ્યૈવં યથા ભવેત્ ।
તથૈવ ભવવિસ્તારઃ પુમ્પ્રકૃત્યોર્વિધીયતે   ॥ ૧૨॥
દ્વિધા વિભજ્યાત્માનં સ અર્ધેન પુરુષોઽભવત્ ।
અર્ધેન નારી તસ્યાં તુ વિરાજમસૃજદ્વિભુઃ ॥ ૧૩॥
માયાં તુ પ્રકૃતિં   વિદ્યાત્માયિનં તુ મહેશ્વરમ્ ।
તસ્યાવયવભૂતૈસ્તુ વ્યાપ્તં સર્વમિદં જગત્ ॥ ૧૪॥
માયાસમ્બન્ધતશ્ચેશઃ જીવોઽવિદ્યાવશાત્તથા ।
વાચારમ્ભણમાત્રં હિ વસ્તુતો ન હિ કિઞ્ચન ॥ ૧૫॥
ચિદખણ્ડરસત્વેન મયિ માયા ન વિદ્યતે ।
નાવિદ્યા ન તયોઃ કાર્યં મયિ કિઞ્ચિદ્વિજૃમ્ભતે  ॥ ૧૬॥
છાયાદેહાશ્રિતા યદ્વત્ ભિન્નાભિન્ના ન ચાન્યથા ।
મદાશ્રિતાં તથા માયા તુચ્છા કાપ્યસતી તથા ॥ ૧૭॥
છાયયા દેહસમ્બન્ધો યથા ભવિતુ મર્હતિ ।
તથૈવ મમ સમ્બન્ધો માયયા ચ ભવેદિહ ॥ ૧૮॥
દેહસ્ય સત્તા છાયાયાં તથાઽઽસ્યાં મત્સ્થિતિર્ભવેત્ ।
માયાવૃદ્ધિક્ષયાભ્યાં ચ ક્વચિન્નાસ્તિ પૃથક્ સ્થિતિઃ ॥ ૧૯॥
અવ્યક્તે ત્વીશ્વરઃ પ્રોક્તસ્તથા મહતિ વિશ્રુતઃ ।
હિરણ્યગર્ભનામ્નાત્ર સઙ્કલ્પસ્યોદયઃ શ્રુતઃ ॥ ૨૦॥
નાનાકારૈસ્તતઃ સ્વસ્ય બહુત્વમુપપાદિતમ્  ।

રૂપં રૂપં બભૂવાત્ર શ્રુતેર્ગીઃ સમ્પ્રવર્તતે ॥ ૨૧॥
બીજમેકં યથાસ્વસ્માદ્બહૂન્યુત્પાદયેત્તથા  ।
હિરણ્યગર્ભ એવાયં બહ્વાહં રૂપતોઽભવત્ ॥ ૨૨॥
અવ્યક્તં કારણં તસ્માન્મહલ્લિઙ્ગવપુર્ભવેત્  ।
યત્રેકોઽહં બહુ સ્યાં વૈ સઙ્કલ્પોદ્ગમ ઈરિતઃ ॥ ૨૩॥
ડાલિમેહિ યથા તસ્ય બીજાન્યન્તર્ભવન્તિ હિ ।
યથા ડાલિમ ઇત્યુક્તઃ સર્વબીજસમષ્ટિતઃ ॥ ૨૪॥
તથાઽહમો બહુત્વં  ચ સ્વર્ણગર્ભે પ્રતિષ્ઠિતમ્ ।
હિરણ્યગર્ભ ઇત્યુક્તઃ સર્વોહં માન્યતઃ શ્રુતૌ ॥ ૨૫॥
યોગેનાત્મા સૃષ્ટિવિધો દ્વિધારૂપો બભૂવ સઃ ।
પુમાંશ્ચ દક્ષિણાર્ધાઙ્ગે  વામાર્ધા પ્રકૃતિઃ  સ્મૃતા ॥ ૨૬॥
સર્વ મિથુનમેતસ્માદ્ અગ્નિષોમાત્મકં જગત્ ।
એનયોઃ સન્નતિઃ સાઽપિ સર્વા સ્ત્રીપુરુષાત્મકા ॥ ૨૭॥
અર્ધો વા એષ યત્પત્ની દ્વેધાત્માનમપાદયત્ ।
સ્ત્રીપુમાંસ્મૈ રહં ચૈકં શ્રુત્યા ચાનુભવેન ચ ॥ ૨૮॥
અનેક નામરૂપાભ્યાં સૃષ્ટિરેવં પ્રવર્તિતા   ।
જાતિશીલગુણૈઃ કૃત્યૈ તથા ભૂરાદયઃ ક્રમાત્ ॥ ૨૯॥
સ્ત્રીપુમાન્રૂપતઃ સર્વા પ્રવૃત્તિઃ સૃષ્ટિસર્જને ।
માતાપિતૃમલોદ્ભૂતે દેહેઽસઙ્ગોઽહમાનતઃ  ॥ ૩૦॥
અનેક રોચકૈર્વાક્યૈર્મયિ સૃષ્ટિર્વિકલ્પ્યતે   ।
એકોઽહમિ ન ચાનન્યે ભિન્નવાર્તાઽપિ સમ્ભવેત્ ॥ ૩૧॥
અહંરૂપેણ માત્રેષુ હ્યલિઙ્ગં  ભેદવર્જિતમ્   ।
સુવિધાય શ્રુતિર્વક્તિ ચાત્માનં જાનથાઽદ્વયમ્ ॥ ૩૨॥
ન સ્ત્રી નાહં પુમાંશ્ચાપિ ન બાલો બાલિકાઽપિ ચ ।
સર્વસ્મિન્માં હિ ચિન્માત્રં યં પશ્યેત્સ હિ મુક્તિભાક્ ॥ ૩૩॥
સર્વભૂતસ્થમાત્માનં સર્વભૂતાનિ ચાત્મનિ ।
સમ્પશ્ચન્બ્રહ્મ પરમં યાતિ નાન્યેન હેતુના ॥ ૩૪॥

સમં સર્વેષુ ભૂતેષુ તિષ્ઠન્તં પરમેશ્વરમ્ ।
વિનશ્યત્સ્વવિનશ્યન્તં યઃ પશ્યતિ સ પશ્યતિ ॥ ૩૫॥
કાલત્રયે યથા સર્પે રજ્જો નાસ્તિ તથા મયિ ।
અહઙ્કારાદિ દેહાન્તં જગન્નાસ્ત્યહમદ્વયઃ ॥ ૩૬॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને પઞ્ચમપ્રકરણં સમ્પૂર્ણમ્ ॥

ષષ્ઠપ્રકરણમ્
કારણં યસ્ય વૈ કાર્યં કાર્યાભાવાન્ન કારણમ્ ।
મયિ મત્તઃ પૃથઙ્નાસ્તિ  કાર્યં નાઽહં ન કારણમ્ ॥ ૧॥
અસતો મા સદ્ગમય તમસો મા જ્યોતિરિતિ ।
મૃત્યોર્મામૃતવત્વઞ્ચ પ્રાર્થના દૃશ્યતે શ્રુતૌ ॥ ૨॥
અસત્તમો મૃત્યુરૂપં કાર્યમેતત્તતઃ સ્ફુટમ્ ।
કાર્યસ્યૈતસ્ય યત્સ્યાત્તત્કારણં તાદૃગેવહિ ॥ ૩॥
અસત્તમો મૃત્યુરૂપમિદમગ્રેઽવદત્શ‍ૃતિઃ ।
તેં નૈવ પશ્ચાત્તત્કાર્યં વ્યાકૃતં તાવદેવ હિ ॥ ૪॥
કાર્યેષુ કારણગુણાઃ સઙ્ક્રામન્તીતિ  ન્યાયતઃ ।
કાર્યકારણયોર્મેલઃ સમીચીનતયા સ્થિતા ॥ ૫॥
જાગ્રત્સ્વપ્નપ્રપઞ્ચસ્ય કારણં શૂન્યમેવ તત્ ।
સૌષુપ્તપ્રત્યયાદેવં માયારૂપં વિબુધ્યતે ॥ ૬॥
તુચ્છાઽનિર્વચનીયા યા શ્રુતા શક્તિઃ સ્વભાવતઃ ।
તસ્યા રૂપેણ તત્કાર્યં તથૈવેત્યેવ ગમ્યતે ॥ ૭॥
શક્ત્યૈવ કાર્યજનનં શક્તિરેવ હિ કારણમ્ ।
માયાકાર્યમિદં સર્વં તતઃ સર્વૈર્નિગદ્યતે   ॥ ૮॥
કાર્યં જડં યતઃ સર્વં શક્તિઃ સાઽપિ જડા ભવેત્ ।
રસોઽહં સચ્ચિદાનન્દઃ જડા પ્રકૃતિરુચ્યતે  ॥ ૯॥
શૂન્યં પૂર્ણાઙ્કસંયુક્તં યદ્વદ્ગણ્યં તથૈવ હિ ।
માયા તત્કાર્યસકલં મદ્યોગાદેવ ગણ્યતે ॥ ૧૦॥

માયાકાર્યસ્ય વૈવિધ્યં મદ્વિના નૈવ સિદ્ધ્યતિ ।
વિનૈકગણનાં ક્વાપિ કાઽપિ સઙ્ખ્યા ન વિદ્યતે ॥ ૧૧॥
સ્વે મહિમ્નિ સદૈકોઽસ્મિ ચિન્માત્રોઽહં સ્વભાવતઃ ।
નિત્યં માયાવિદ્યયોસ્તત્કાર્યંસ્યાભાવભાવયોઃ ॥ ૧૨॥
સત્યજ્ઞાનાનન્તતોઽહં પ્રતિયોગિતયા સ્થિતઃ ।
મચ્ચેતનવતી સેયં જજ્ઞેઽનૃતજડં જગત્ ॥ ૧૩॥
તતો મદ્બ્રહ્મરૂપસ્ય કારણત્વં જગૌ શ્રુતિઃ ।
યતો વાનેન વાક્યેન તદધ્યારોપિતં કિલ ॥ ૧૪॥
કાર્યે કારણતા યાતા કારણે ન હિ કાર્યતા ।
કારણત્વં તતો ગચ્છેત્ કાર્યાભાવે વિચારતઃ ॥ ૧૫॥
અથાઽહં શુદ્ધબોધશ્ચ કાર્યકારણવર્જિતઃ   ।
એક એવાદ્વિતીયોઽત્ર ત્વવાઙ્મનસગોચરઃ ॥ ૧૬॥
ચિદાનન્દે ન મય્યેવમસદાદિકલક્ષણા ।
માયાઽવિદ્યા ન તત્કાર્યે દુઃખાનૃતજડં ચ યત્ ॥ ૧૭॥
પ્રમાદો મૃત્યુરિત્યાહુઃ  મૃત્યુરત્યન્તવિસ્મૃતિઃ ।
કાર્યં સર્વં મૃત્યુરૂપં કાર્યે મદ્વિસ્મૃતિર્યતઃ ॥ ૧૮॥
કાર્યસ્યૈતસ્ય પૂર્વં કારણં સાઽપિ વિસ્મૃતિ ।
શક્તિર્મૃત્યુરિતિ ખ્યાતા નિત્યબોધે ન સા મયિ ॥ ૧૯॥
માયોપાધિર્જગદ્યોનિઃ સર્વજ્ઞત્વાદિલક્ષણઃ ।
મિથ્યૈવ બત માં વક્તિ શ્રુતિરધ્યાપયત્યહો ॥ ૨૦॥
આત્મૈવાઽહમસન્નાહમાત્મૈવાઽહં ચ નિર્ગુણઃ ।
આત્મૈવાઽહં ન માયા ચ ન તત્કાર્યમસજ્જડમ્ ॥ ૨૧॥
ન વિશ્વસ્તૈજસઃ પ્રાજ્ઞાઃ વિરાટ્ સૂત્રેશ્વરઃ ક્વચિત્ ।
ન પુમાન્ પ્રકૃતિશ્ચૈવ  ન નારી ન નરઃ ક્વચિત્ ॥ ૨૨॥
ન સઙ્કલ્પો ન ભુતાનિ નેન્દ્રિયાણિ મનસ્તથા ।
ક્વચિત્સૂક્ષ્મશ્ચ સ્થૂલશ્ચ દેહો નાહમચેતનઃ ॥ ૨૩॥
ન મે કામશ્ચ ક્રોધશ્ચ રાગદ્વેષૌ ન મે ક્વચિત્ ।

ન મે નારીતિ ભાવઃ સ્યાત્ ન મે નર ઇતિ ક્વચિત્ ॥ ૨૪॥
સત્યસ્વરૂપ એવાહં ચિદ્ઘનાનન્દવિગ્રહઃ ।
એકોઽહં નાસ્તિ મત્તોઽન્યત્ અહમેવાસ્મિ કેવલઃ ॥ ૨૫॥
વન્ધ્યામાતુરહો પુત્રઃ પિતુર્વૈ બ્રહ્મચારિણઃ ।
મૃગતૃષ્ણામ્ભસિ સ્નાતઃ ખપુષ્પકૃતશેખરઃ ॥ ૨૬॥
વિદેહ એષ આયાતિ શશશ‍ૃઙ્ગેણ  સંયુતઃ ।
અજો સપરિવારૈશ્ચ નિસ્તત્ત્વમખિલં ખલુ ॥ ૨૭॥
કાર્યોપાધિરહં જીવઃ કારણોપાધિરીશ્વરઃ ।
કાર્યકારણતાં હિત્વા પૂર્ણબોધાવશિષ્યતે ॥ ૨૮॥
તસ્માન્ મુમુક્ષુભિર્નૈવ મતિર્જીવેશવાદયોઃ  ।
કાર્યા, કિન્તુ બ્રહ્મતત્ત્વં નિશ્ચલેન વિચાર્યતામ્ ॥ ૨૯॥
માયાભાવાન્ન ચાવિદ્યા ચેશાભાવાન્ન જીવકઃ ।
ચિન્માત્રત્વાન્ન મે ભેદઃ સત્યત્વાન્ન ચ મે પૃથક્ ॥ ૩૦॥
પૂર્ણાઙ્કે મીલિતં શૂન્યં પૂર્ણાઙ્કે નૈવ તિષ્ઠતિ ।
તથા મન્મીલિતા માયા મદ્રૂપેણૈવ તિષ્ઠતિ ॥ ૩૧॥
અન્યાભાવાદદ્વયોઽહં તસ્યા નિત્યનિવૃત્તિતઃ ।
અહં સચ્ચિત્સુખાનન્દઃ ન મદ્ભિન્નં મયિ સ્થિતમ્ ॥ ૩૨॥
ન મે કિઞ્ચિત્ક્વચિદ્વાપિ પૃથક્ત્વં તુ પ્રતીયતે ।
સચ્ચિદાનન્દમાત્રોઽહમહમેવાહમદ્વયઃ ॥ ૩૩॥
અન્યહીનસ્વભાવાત્મા ભેદશૂન્યઃ સ્વયમ્પ્રભઃ ।
સદ્ઘનશ્ચિદ્ઘનશ્ચાહમાનન્દઘન એવ ચ ॥ ૩૪॥
કેવલઃ શાન્તરૂપોઽહં કેવલઃ શાશ્વતોસ્મ્યહમ્ ।
કેવલાસ્તિત્વરૂપોઽહમહં ત્યક્ત્વા હમસ્મ્યહમ્ ॥ ૩૫॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને ષષ્ઠપ્રકરણં સમ્પૂર્ણમ્ ॥

સપ્તમપ્રકરણમ્
દૃગ્દૃશ્યૌ દ્વૌ પદાર્થૌ સ્તઃ પરસ્પરવિલક્ષણૌ ।
દૃગ્બ્રહ્મ દૃશ્યં માયેતિ કિલ વેદાન્તડિણ્ડિમઃ ॥ ૧॥
પ્રથમં સ્ફુરણં યત્સ્યાત્ મયિ બ્રહ્મણિ કેવલે ।
અહં બ્રહ્મેતિ માયા સા દૃશ્યં સર્વાદિમત્તથા ॥ ૨॥
બ્રહ્માગ્રેઽવેદહં બ્રહ્મ તસ્માત્તત્સર્વમેવ હિ ।
વિદ્યાઽવિદ્યાદિભેદેન જીવેશ્વરવિભાનતઃ ॥ ૩॥
અભાસેન ચ જીવેશૌ કરોતીતિ શ્રુતિર્જગૌ ।
માયાવિદ્યા ચ સૈવેયં ભવતિ સ્વયમેવ હિ ॥ ૪॥
માયાસમ્બન્ધતશ્ચેશો જીવોઽવિદ્યાવશસ્તથા ।
કલ્પિતેયમવિદ્યેયમનાત્મન્યાત્મભાવનાત્ ॥ ૫॥
એતાવદેવાવિદ્યાત્વં નાહં બ્રહ્મેતિ નિશ્ચયઃ ।
એતાવદેવ વિદ્યાત્વમહં બ્રહ્મેતિ નિશ્ચયઃ ॥ ૬॥
દેહોઽહમિતિ સઙ્કલ્પઃ સત્યં જીવઃ સ એવ હિ ।
દેહોઽહમિતિ યજ્જ્ઞાનં તસ્યાજ્ઞાનં તદેવ હિ ॥ ૭॥
દેહોઽહમિતિ સઙ્કલ્પઃ તદન્તઃકરણં સ્મૃતમ્ ।
અન્તઃકરણસમ્ભિને બોધઃ સોઽહમ્પદાભિધઃ ॥ ૮॥
દેહોઽહમિતિ સઙ્કલ્પઃ હૃદયગ્રન્થિરીરિતઃ ।
અહં ચિદપિ ગેહેન યોગાચ્ચિજ્જડતાસ્ય તુ ॥ ૯॥
હૃદયગ્રન્થિસમ્ભેદાચ્ચિદહં ચેતિ નિશ્ચયાત્ ।
અહં બ્રહ્મેતિ બોધાદ્ વા સ જીવઃ કેવલઃ શિવઃ ॥ ૧૦॥
અશબ્દમસ્પર્શમરૂપમવ્યયં

તથાઽરસ નિત્યમગન્ધવચ્ચ યત્ ।
અનાદ્યનન્તં મહતઃ પરં ધ્રુવં

નિચાય્ય માં મૃત્યુમુખાત્ પ્રમુચ્યતે ॥ ૧૧॥
દેહેન્દ્રિયપ્રાણમનોઽહમાદયઃ

સર્વે વિકારા વિષયાઃ સુખાદયઃ ।
વ્યોમાદિભૂતાન્યખિલં ચ વિશ્વ-

મવ્યક્તપર્યન્તમિદં હ્યનાત્મા ॥ ૧૨॥
દૃશિસ્વરૂપં ગગનોપમં પરં

સકૃદ્વિભાતં  ત્વજમેકમક્ષરમ્ ।
અલેપકં નિત્યસ્થિતં યદદ્વયં

નિચાય્ય માં મૃત્યુમુખાત્ પ્રમુચ્યતે ॥ ૧૩॥
આનન્દરૂપોઽહમખણ્ડબોધઃ

પરાત્પરોઽહં ધનચિત્ પ્રકાશઃ ।
મેઘા યથા વ્યોમ ન ચ સ્પૃશન્તિ

માયાવિકારાણિ ન માં સ્પૃશન્તિ ॥ ૧૪॥
સઙ્કલ્પમાત્રકલને કિલ ચેશભાનં

સઙ્કલ્પમાત્રકલને બત જીવભાવઃ ।
સઙ્કલ્પમાત્રકલને હિ જગદ્વિલાસઃ

સઙ્કલ્પશૂન્યમયિ નાસ્તિ વિભિન્નમીષત્ ॥ ૧૫॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને સપ્તમપ્રકરણં સમ્પૂર્ણમ્ ॥

અષ્ટમપ્રકરણમ્
ઘટાકાશમઠાકાશૌ મહાકાશે પ્રતિષ્ઠિતૌ ।
એવં મયિ ચિદાકાશે જીવેશૌ પરિકલ્પિતૌ ॥ ૧॥
પરોક્ષતાપરિચ્છેદશાબલ્યાપોહનિર્મલમ્ ।
તદસીતિ નિરાલક્ષ્યં બ્રહ્મૈવાહં સ્વયમ્પ્રભઃ ॥ ૨॥
જીવેશયોઃ જાગ્રદાદિ પ્રપઞ્ચં યત્પ્રકાશતે ।
તદહં ચિત્સુખં બ્રહ્મ નિર્વિકલ્પં   સનાતનમ્ ॥ ૩॥
નષ્ટે પૂર્વ વિકલ્પે તુ યાવદન્યસ્ય નોદયઃ ।
તન્મધ્યે ચિત્સ્વરૂપેણ નિત્યોઽહં નિર્વિકલ્પકઃ   ॥ ૪॥
આકાશે વાયુવત્તસ્મિન્ મય્યહં યદ્વિભાસતે ।
તસ્ય લક્ષ્યસ્વરૂપેણ સર્વસ્યાત્મસ્વરૂપ્યહમ્ ॥ ૫॥
અહં બ્રહ્મેતિ વિજ્ઞાનમીશ્વરસ્યેતિ કથ્યતે ।

નિત્યબુદ્ધસ્વરૂપોઽયં સર્વજ્ઞઃ સર્વશક્તિમાન્ ॥ ૬॥
બહુસ્યાં વા પ્રજાયેતિ પ્રવૃત્તૌ ચોદ્યતે તતઃ ।
કર્તા ભર્તા પ્રવિષ્ટશ્ચ નિયન્તા નાશિતાઽપિ ચ ॥ ૭॥
અહં નામ્મા પ્રવિષ્ટઃ સન્ જીવત્વેન વસત્યસૌ ।
તતઃ પતિશ્ચ પત્ની ચ ભૂત્વા કામાદિવેષ્ટિતઃ ॥ ૮॥
બહુસ્યામિતિ સન્તત્યા પ્રપૂરયતિ સ્વેપ્સિતમ્ ।
ઈશ એવ જગત્યસ્મિન્ પટે તન્તુરિવ સ્થિતઃ ॥ ૯॥
સ્વરૂપસ્યાવિસ્મૃતિતઃ પ્રવૃત્તાવીશ ઇર્યતે ।
સ્વરૂપસ્ય ચ વિસ્મૃત્યા પ્રવૃત્તો જીવ ઇર્યતે ॥ ૧૦॥
નાહં જીવસ્તથેશો વા પ્રવૃત્તિરહિતો યતઃ ।
ન મે દ્વિભજનં ચાપિ પું પ્રકૃતિતયા  સ્થિતિઃ ॥ ૧૧॥
ન મે કિઞ્ચિત્સર્જનં વા પ્રવેશસ્તેષુ સમ્મતઃ ।
ચતુર્વિધેષુ   દેહેષુ સૃષ્ટ્વા મિથુનમીદૃશમ્ ॥ ૧૨॥
નાહં દેહો ન મે દેહો પુમાન્નાહં ન પ્રકૃતિઃ  ।
નરો નાહં ન નારી વા ન મે કામો ન સન્તતિઃ ॥ ૧૩॥
જ્ઞેયાભાવજ્ઞાનમાત્રે કિઞ્ચિજ્જ્ઞત્વં ન જીવકઃ ।
મયિ ભૂમ્નિ ન તત્સર્વં સર્વજ્ઞો વેશ ઇત્યપિ ॥ ૧૪॥
અહમો લક્ષ્યમેતેષુ પ્રપઞ્ચસ્યાપ્રવર્તકમ્ ।
નિર્વિકલ્પસ્વભાવં   યત્ તદહં ચિત્સુખં સ્વયમ્ ॥ ૧૫॥
સૂત્રાત્મકે પટે નિત્યં યથા કર્પાસસંસ્થિતિઃ ।
તથા સૂત્રાત્મકે વિશ્વે સચ્ચિદાનન્દસંસ્થિતિઃ ॥ ૧૬॥
અખણ્ડૈકરસત્વેન નિર્વિકારોઽહમાનતઃ   ।
બોધાનન્દે સ્વમાત્રેઽસ્મિન્ યયિ મત્તો ન કિઞ્ચન ॥ ૧૭॥
મયિ કિઞ્ચિત્પૃથઙ્નાસ્તિ  સ્વયમેકાત્મના સ્થિતઃ ।
સર્વસઙ્કલ્પશૂન્યોઽહં નિર્વિકલ્પસ્વભાવવાન્   ॥ ૧૮॥
દ્વૈતં યદિ તદાદ્વૈતં દ્વૈતાભાવેઽદ્વયં ન ચ ।
દૃશ્યં યદિ દૃગપ્યસ્તિ દૃશ્યાભાવે દૃગેવ ન ॥ ૧૯॥

નાસ્તિ દૃષ્ટાન્તિકં સત્યે નાસ્તિ દાર્ષ્ટાન્તિકં હ્યજે ।
ચિન્માત્રં કેવલં ચાહં ન મત્તો મયિ કિઞ્ચન ॥ ૨૦॥
વિલક્ષણં યથા ધ્વાન્તં લીયતે ભાનુતેજસિ ।
તથાઽનિર્વચનીયા યા માયા સા મયિ સ્વાર્ચિષિ   ॥ ૨૧॥
માયા તત્કાર્યમખિલં મય્યનન્તચિદર્ણવે ।
અર્થશૂન્યવિકલ્પોઽયં નાસ્તિ નાસ્તિ કથં ચ ન ॥ ૨૨॥
ઇતિ શ્રીરામદાસકૃપાન્વિતૈઃ ભગવદ્ભિઃ શ્રીધરસ્વામિભિઃ વિરચિતે
પરિવ્રાડ્-મનને અષ્ટમપ્રકરણં સમ્પૂર્ણમ્ ॥
સમાપ્તોઽયં ગ્રન્થઃ ॥
ઇતિશમ્ ॥
॥ ૐ તત્સત્ ॥
ઇતિ પરિવ્રાડ્મનનં સમ્પૂર્ણમ્ ।

